
Mahabharatam Bharatapunyabhumih

ಮಹಾಭಾರತಂ ಭಾರತಪುಣ್ಯಭೂಮಿಃ

(ಓಟ್ಟೂರ್ಉಣ್ಣಿ ನಂಪೂತಿರಿಪ್ಪಾಟ್ ವಿರಚಿತಂ)
ಸ್ಥಾನೇ ತದೇತದ್ಭರತಸ್ಯ ರಾಜ್ಯಂ
ಯತ್ಸೂರಯೋ ವರ್ಷಮಿತಿ ಬ್ರುವಂತಿ .

ಯಸ್ಮಾದಸಾಧಾರಣನಿತ್ಯವರ್ಷೋ
ಯತ್ರೈವ ಜಾತೋ ಭಗವತ್ಕೃಪಾಯಾಃ .. 1..
ಯಸ್ಮಾದಿಹೈವೇಶ್ವರನಿತ್ಯದೀಪ್ತಿ-
ರ್ಯಸ್ಮಾದಿಹೈವಾಖಿಲಧರ್ಮರೋಹಃ .
ಯಸ್ಮಾದಿದಂ ದೈತ್ಯರಿಪೋಃ ಕಲತ್ರಂ
ತಸ್ಮಾದಿದಂ ಕ್ಷೇತ್ರಮುದೀರಯಂತಿ .. 2..

ಆತ್ಮದ್ಯುತಿರ್ವಾ ಭಗವತ್ಪ್ರಭಾ ವಾ
ಭಾಶಬ್ದಲಕ್ಷ್ಯಾರ್ಥತಯಾಽವಧಾರ್ಯಾ .

ಯದ್ದಿವ್ಯತೇಜಸ್ಯನಿಶಂ ರತತ್ವಾತ್
ಪ್ರಖ್ಯಾಯತೇ ಭಾರತಸಂಜ್ಞಯೈತತ್ .. 3..

ಅಧ್ಯಾತ್ಮವಿದ್ಯಾಮೃತಮಸ್ತಿ ನಾಭ್ಯಾಂ
ಕಲಾಣಗಾತ್ರ್ಯಾ ಅಜನಾಭಧಾತ್ರ್ಯಾಃ .
ವಾಹ್ನಾಶುಗೈರಾಸುರಧರ್ಮರೂಪೈ-
ರ್ಯಚ್ಛೋಷಣಾದೇವ ಮೃತಾ ಭವೇತ್ ಸಾ .. 4..
ಏತನ್ಮಹಾಭಾರತದಿವ್ಯವರ್ಷಂ
ಸಾಕ್ಷಾನ್ಮಹಾಭಾರತವನ್ಮಹಿಷ್ಠಂ .

ವಾಲ್ಮೀಕಿರಾಮಾಯಣವತ್ಪವಿತ್ರಂ
ಶ್ರೀಮನ್ಮಹಾಭಾಗವತಾಭಿರಾಮಂ .. 5..

ಯತ್ರೈವ ಜಾಗರ್ತಿ ಹಿಮಾಲಯಾಖ್ಯ-
ಶೈಲಾಧಿಪಸ್ಸಂಯಮಿನಾಂ ಶರಣ್ಯಃ .
ಗೌರೀಗುರುರ್ಜ್ಞಾನತಪಸ್ಸಮಾಧಿ-

ಮಂತ್ರೌಷಧೀನಾಮಧಿವಾಸಭೂಮಿಃ .. 6..
ಯತ್ರೈವತಾ ಭಾಗವತಾದಿರೂಪಾ

ಗಂಗಾಭಿರೂಪಾ ದ್ವಿವಿಧಾಸ್ತಟಿನ್ಯಃ .
ಸರ್ವಂ ಪುನಂತ್ಯಸ್ತೃಣವೀರುಧೋಽಪಿ
ಮುಕ್ತಿಂ ನಯಂತ್ಯಃ ಪರಿತಸ್ಸರಂತಿ .. 7..

ಯತ್ರೈವ ಕಾಶೀ ಬದರೀ ಪ್ರಯಾಗೋ
ಕಾಮೇಶ್ವರಂ ಪಂಚವಟೀ ಕುಮಾರೀ .
ವೃಂದಾವನಂ ಮಾರುತಮಂದಿರಂ ಚ
ಸ್ಮೃತ್ಯೈವ ಸಂಸಾರಹರಾಣಿ ಸಂತಿ .. 8..

ಯತ್ರೈವ ವೃಂದಾವನದಿವ್ಯಧೂಲೀ
ಗಂಗಾಜಗನ್ನಾಥಮಹಾಪ್ರಸಾದಃ .
ಏತತ್ತ್ರಯಂ ಮುಕ್ತಜನೈರ್ನಿಷೇವ್ಯಂ
ಮೂರ್ತ್ತಂ ಚಿದಾನಂದ ಸತತ್ತ್ವಮಸ್ತಿ .. 9..
ಯತ್ರೈವ ರಾಮಾಯಣಮಾದಿಕಾವ್ಯಂ
ಶ್ರೀಭಾರತಂ ಪಂಚಮವೇದಸಂಜ್ಞಂ .

ವಲ್ಮೀಕಜಾತ್ಸತ್ಯವತೀಸುತಾಚ್ಚ
ವಿಜ್ಞಾನಸೂರ್ಯದ್ವಯಮಾವಿರಾಸೀತ್ .. 10..

ಯತ್ರೈವ ನಿಶ್ಶೇಷಪುರಾಣಗುಹ್ಯಂ
ಸಚ್ಚಿನ್ಮಯಂ ಭಾಗವತಂ ಬಭೂವ .

ಯತ್ಕೃಷ್ಣಮೇವಾಖಿಲಧರ್ಮಗುಪ್ತ್ಯೈ
ಗ್ರಂಥಾತ್ಮನಾ ಭುಗ್ಯವತೀರ್ಣಮಾಹುಃ .. 11..
ಯುದ್ಧೇಷು ದಿಕ್ಪಾಲಜಿತೋಽತಿಶೂರಾ-
ಸ್ಸತ್ಯಾಯ ಸರ್ವಸ್ವಮುಚೋಽತಿಧೀರಾಃ .
ಕಾರುಣ್ಯತೋ ದಗ್ದ್ಧಧಿಯೋಮಹಾಂತೋ
ಯತ್ರೈವ ಜಾತಾಶ್ಶತಕೋಟಿಸಂಖ್ಯಾಃ .. 12..

ಸ್ವರ್ಣೇ ತೃಣೇ ತುಲ್ಯದೃಶೋ ವಿಮುಕ್ತಾ
ಮುಕ್ತೌ ವಿರಕ್ತಾಃ ಪರಮಾರ್ಥಭಕ್ತಾಃ .
ಈಶಸ್ಯ ನಾನಾಮಧುರಾವತಾರಾ
ಯತ್ರೈವ ನಿರ್ಲೋಭತಯಾ ಬಭೂವುಃ .. 13..
ತಾತಂ ತ್ರಿಲೋಕೇಶ್ವರನಿರ್ವಿಶೇಷಂ
ಜ್ಯೇಷ್ಠಂ ತು ತಾತೇನ ಸಮಾನಕಕ್ಷಂ .

ಜೇಷ್ಠೇನ ತುಲ್ಯಂ ವಯಸಾಧಿಕಾಂಶ್ಚ
ಸಂಭಾವಯಂತೋ ಯತ ಏವ ಜಾತಾ .. 14..

ದೃಷ್ಟಿಂ ನಿವರ್ತ್ಯಾವಯವಾಂತರೇಭ್ಯಃ
ಪಾದಾರವಿಂದಂ ಪರಸುಂದರೀಣಾಂ .

ಅಂಬಾಂಘ್ರಿಬುದ್ಧ್ಯಾ ಸತತಂ ನಮಂತೋ
ಯತ್ರೈವ ಜಾತಾಃ ಪುರುಷಾಸ್ಸುಶೀಲಾಃ .. 15..
ಯತ್ರೈವ ಸರ್ವಾತ್ಮಸಮರ್ಪಣೇನ
ಶ್ರಿತ್ವಾ ತುರುಂ ನಿಶ್ಚಲಭಕ್ತಿಪೂರ್ವಂ .

ಮುಕ್ತಿಂ ತೃಣೀಕೃತ್ಯ ಸಮರ್ಚ್ಚಯಂತ-
ಶ್ಶಿಷ್ಯಾಗ್ರಗಣ್ಯಾ ಅಭವನ್ನಸಂಖ್ಯಾಃ .. 16..
ಯತ್ರೋದಪದ್ಯಂತ ಕಿಲೋಪಮನ್ಯು-
ರುತ್ತಂಕ ಉದ್ದಾಲಕ ಏಕಲವ್ಯಃ .
ಆಚಾರ್ಯಭಕ್ತೇರ್ಮಕುಟಾಭಿಷಿಕ್ತ-
ದೃಷ್ಟಾಂತಭೂತಾ ಮಹನೀಯಶಿಷ್ಯಾಃ .. 17..
ಭೂತೇಷ್ವನಾಗಸ್ಸು ಬಿಭರ್ತಿ ದಂಡಂ
ಯೋ ನಿರ್ದಯಸ್ಸ ತ್ರಿದಿವೇಶ್ವರೋಽಸ್ತು .
ಅನ್ಯೋಽಸ್ತು ವಾ ತಸ್ಯ ಭುಜಂ ಪ್ರಸಹ್ಯ-
ಛೇತ್ತುಂ ಸಶೌರ್ಯಾಯತ ಏವ ಜಾತಾಃ .. 18..
ಬಾಲೇಷು ವೃದ್ಧೇಷ್ವಬಲಾಸು ಗೋಷು
ವಿಪ್ರೇಷು ಸಂನ್ಯಾಸಿಷು ತಾಪಸೇಷು .
ದೀನೇಷು ಭೀತೇಷ್ವರಣಾಗತೇಷು
ಸನ್ಯಸ್ತಶಸ್ತ್ರಾ ಯತ ಏವ ಜಾತಾಃ .. 19..
ಧರ್ಮಸ್ಯ ಹೇತೋಸ್ತನಯಂ ಕಲತ್ರಂ
ರಾಜ್ಯಂ ಶರೀರಂ ತ್ರಿದಿವಂ ವಿಮೋಕ್ಷಂ .

ಸರ್ವಾನ್ ಪದಾರ್ಥಾಂಸ್ತೃಣವದ್ವಿಹಾತುಂ
ಯತ್ತಾ ಮಹಾಂತೋ ಯತ ಏವ ಜಾತಾಃ .. 20..
ಧರ್ಮಸ್ಯ ಹೇತೋರ್ಗುರುಣಾ ಸುತೇನ
ತಾತೇನ ಮಾತ್ರಾ ಶ್ರುತಿಭಿಸ್ಸುರೇಶೈಃ .
ವಿಶ್ವೇಶ್ವರೇಣಾಪಿ ಚ ವಿಗ್ರಹೀತು-
ಮುದ್ರಿಕ್ತಧೈರ್ಯಾಯತ ಏವ ಜಾತಾಃ .. 21..
ನಿಷ್ಕಿಂಚನಾ ಅಪ್ಯತಿಥೀನಶೇಷಾನ್
ಸರ್ವಸ್ವದಾನೈಃ ಪರಿತೋಷಯಂತಃ .
ಅನ್ಯಾದೃಶಾ ಅದ್ಭುತದಾನಶೂರಾ
ಯಸ್ಮಿನ್ಮಹಾಭಾರತ ಏವ ಜಾತಾಃ .. 22..

ನಿಶ್ಶೇಷಮನ್ನಂ ಚ ಮುದಾತಿಥಿಭ್ಯೋ
ದತ್ವಾ ಸ್ವಯಂ ತ್ವಭ್ಯವಹಾರಹೀನಾಃ .
ಕ್ಷುತ್ಕ್ಷಾಮದೇಹಾ ನಿಧನಂ ಗತಾ ಯೇ
ಯತ್ರೈವ ಜಾತಾ ಗ್ರಹಮೇಧಿನಸ್ತೇ .. 23..
ಕ್ಷುಧಾನಿವೃತ್ತ್ಯೈ ಸ್ವಗೃಹಾಗತಾನಾಂ
ಸುದುಸ್ತ್ಯಜಂ ಸ್ವಾಂಗಮಪಿ ಪ್ರದಾಯ .

ಕೃತಾರ್ಥಭಾವೇನ ಮೃತಾ ಗೃಹಸ್ಥಾ
ವಿಹಂಗವಂಶೇಷ್ವಪಿಯತ್ರ ಜಾತಾಃ .. 24..
ದೀನಾನುಸೇವಾಂ ಪುರುಷಾರ್ಥಯಂತಃ
ಕೈವಲ್ಯಸೌಖ್ಯಂ ತೃಣತೂಲಯಂತಃ .
ಕೈವಲ್ಯನಾಥಂ ನಿಜಭೃತ್ಯಯಂತೋ
ಯಸ್ಯಾಮಜಾಯಂತ ಮಹಾನುಭಾವಾಃ .. 25..
ಆಲಿಂಗ್ಯ ಭರ್ತ್ತುಃ ಕುಣಪಂ ಚಿತಾಯಾಂ
ತಲ್ಪೇ ಯಥಾ ಪುಷ್ಪಮಯೇ ಶಯಾನಾಃ .
ಸಂಪ್ರೀತಿಪೂರ್ವಂ ಜ್ವಲನೇ ದಹಂತ್ಯ-
ಶ್ಚಾರಿತ್ರವತ್ಯೋ ಯತ ಏವ ಜಾತಾಃ .. 26..
ಸಂಸ್ತಂಭಯಂತ್ಯೋ ರಥಮುಷ್ಣರಶ್ಮೇ-
ರ್ನಿರ್ವೀರ್ಯಯಂತ್ಯಶ್ಶಮನಸ್ಯ ಪಾಶಂ .

ವೈಶ್ವಾನರಂ ಚಂದನಪಂಕಯಂತ್ಯೋ
ಯತ್ರೈವ ಸಾಧ್ವೀಮಣಯೋಽಭಿಜಾತಾಃ .. 27..
ಅರಂಗಸೀಬಸ್ಯ ಭಯಪ್ರದಾಯೀ
ಮರಾಟ್ಟದೇಶಸ್ಯ ವಿಮೋಕ್ಷಕಾರೀ .
ಅಭಿಜ್ಞಲೋಕಸ್ಯ ಪದಾಬ್ಜಸೇವೀ
ಬಭಾಜಯತ್ರೈವ ಜನಿಂ ಶಿವಾಜೀ .. 28..
ಪ್ರತಾಪಸಿಂಹೋ ಯವನೇಂದ್ರದಂತಿ-
ಪ್ರತಾಪವಿಧ್ವಂಸವಿದಗ್ದ್ಧಸಿಂಹಃ .
ಪಳಶ್ಶಿರಾಟ್ ಚಾಂಗಲ ಭೀಮಸೈನ್ಯ-
ಗಲೇಕುಠಾರೋ ಯತ ಏವ ಜಾತೌ .. 29..
ನಾರ್ಥಂ ನ ಕಾಮಂ ನ ದಿವಂ ನಮೋಕ್ಷಂ
ಕಿಂ ತ್ವಾರ್ತ್ತಿಮೇವಾಖಿಲದೇಹಾಭಾಜಾಂ .

ಸ್ವಸ್ಯೋಪಭುಕ್ತ್ಯೈ ಕೃಪಯಾ ಮುಕುಂದಾ-

ದ್ವೃಣ್ವನ್ಯತೋಽಜಾಯತ ರಂತಿದೇವಃ .. 30..
ಅಂಧಂ ವಿದಿತ್ವಾ ನಿಜಜೀವಿತೇಶಂ
ಚೈಲಸ್ಯ ಖಂಡೇನ ವಿಲೋಚನೇ ಸ್ವೇ .
ಸಮ್ಯಕ್ಪಿಧಾಯಾಽಮರಣಂ ಸ್ಥಿತಾ ಯಾ
ಸಾ ಯತ್ರ ಜಜ್ಞೇ ಧೃತರಾಷ್ಟ್ರಪತ್ನೀ .. 31..
ಅತ್ಯಂತಬಾಲ್ಯೇ ವಯಸಿ ಸ್ಥಿತಾ ಯಾ
ಪೂರ್ಣತ್ರಯೀಶಂ ಪರಿರಭ್ಯ ಸದ್ಯಃ .
ಅಂತರ್ಹಿತಾಽಭೂದ್ವಪುಷೈವ ಸಾಕಂ
ಸಾ ಧನ್ಯ ಕನ್ಯಾ ಚಯತೋಽಜನಿಷ್ಟ .. 32..
ಕಾಚಿತ್ಕುರೂರಾಖ್ಯಗೃಹಸ್ಯ ನಾಥಾ
ನಾಧೀತವಿದ್ಯಾ ವಿಧವಾ ವರಾಕೀ .
ಭೂದೇವತನ್ವೀ ಪಿಠರೇ ರುರೋಧ
ಯತ್ರೈವ ಸಾಕ್ಷಾತ್ ಪರಮಂ ಪುಮಾಂಸಂ .. 33..

ಗೋದಾ ಯತೋಽಜಾಯತ ರಂಗನಾಥೋ
ನಿರ್ಮಾಲ್ಯಧಾರಿತ್ವಮಿಯಾಯಯಸ್ಯಾಃ .
ಮೀರಾ ಚಯಸ್ಯಾ ಹರಿಗಾನಮಾಧ್ವೀಂ
ಪೀತ್ವಾ ಶಿಲಾಪಿ ಪ್ರಣಯಾದರೋದೀತ್ .. 34..

ಯತ್ರೈವ ಸೀತಾ ಶಬರೀ ಜಟಾಯುಃ
ಶ್ರೀರಾಮಭದ್ರೋ ಭರತೋ ಹನೂಮಾನ್ .

ಭಿಷ್ಮೋಂಬರೀಷೋ ವಿದುಸ್ಸುದಾಮಾ
ರಾಧಾ ಯಶೋದಾ ಪಶುಪಾಶ್ಚ ಜಾತಾಃ .. 35..
ನಿಂಬಾರ್ಕರಾಮಾನುಜಮಾಧ್ವಮುಖ್ಯಃ
ಕಣ್ಣಪ್ಪನಂದದ್ರವಿಡಾರ್ಭಕಾದ್ಯಾಃ .
ನಾನಾಕ್ತುಕಾರಾಮ ಪುರಸ್ಸರಾಶ್ಚ
ಯತ್ರೈವ ಜಾತಾ ಅಮಿತಪ್ರಭಾವಾಃ .. 36..
ಯತ್ರೋದಿತಾ ರೂಪಸನಾತನಾದ್ಯಾ
ಲಕ್ಷ್ಮೀಧರಶ್ರೀಧರಯಾಮುನಾದ್ಯಾಃ .
ಜ್ಞಾನೇಶ್ವರಶ್ರೀತುಲಸೀಪುರೋಗಾಃ
ಶ್ರೀಸೂರದಾಸಪ್ರಮುಖಾಶ್ಚ ಭಕ್ತಾಃ .. 37..
ಮಾಣಿಕ್ಯಸಂಬಂಧಪುರಂದರಾದ್ಯಾಃ
ಪೂಂತಾನಲೀಲಾಶುಕವಲ್ಲಭಾದ್ಯಾಃ .

ತ್ರೈಲಿಂಗಪಾವಾರಿಸದಾಶಿವಾದ್ಯಾ
ಉದ್ದಾಮವೀರ್ಯಾಯತ ಏವ ಜಾತಾಃ .. 38..
ಸ ಬುದ್ಧದೇವಃ ಕರುಣಾಸಮುದ್ರ-
ಸ್ಸ ಶಂಕರೋ ಜ್ಞಾನಮಹಾಸುಮೇರುಃ .
ಸ ಗೌರಕೃಷ್ಣಃ ಪ್ರಣಯಾಮೃತಾಂಶು-
ಸ್ತ್ರಯೋಽಪಿಯತ್ರೈವ ಸಮಾವಿರಾಸನ್ .. 39..

ಯತ್ರೈವ ಸಾಕ್ಷಾದವತಾರವರ್ಯಃ
ಶ್ರೀರಾಮಕೃಷ್ಣಸ್ಸಕಲಾಭಿರಾಮಾಂ .

ಆಶ್ಚರ್ಯರೂಪಾಂ ನಿಜದಿವ್ಯಲೀಲಾ-
ಮಸ್ಮತ್ಸಮಕ್ಷಂ ಪ್ರಕಟೀಚಕಾರ .. 40..

ಯತ್ರೈವ ಕೃಷ್ಣಃ ಸ್ವಯಮೇವ ಸಾಕ್ಷಾತ್
ಪೂರ್ಣಂ ಪರಂ ಬ್ರಹ್ಮ ಸಮಾವಿರಾಸೀತ್ .

ಯದ್ದಿವ್ಯಕೇಲೀರಸಸಿಂಧುಮಧ್ಯೇ
ಪೋಪ್ಲೂಯತೇಽದ್ಯಾಪಿ ಸಮಸ್ತಲೋಕಃ .. 41..
ಯಸ್ಯಾ ಮಹಾಭಾರತಭೂಜನನ್ಯಾ-
ಸ್ತನ್ಯಾಮೃತಂ ಸುಷ್ಠು ಪಿಬಂತ ಏವ .

ವೃದ್ಧಿಂಗತಾ ವ್ಯಾಸಶುಕಾಂಬರೀಷ-

ಪ್ರಹ್ಲಾದವೃತ್ರಾದಿ ಸಮಸ್ತಾಭಕ್ತಾಃ .. 42..
ಪಾದಾಬ್ಜಧೂಲ್ಯಾ ಕರುಣಾದೃಶಾ ಚ
ವಿಶ್ವಂ ಸಮಸ್ತಂ ಪುನತಾಂ ಬಹೂನಾಂ .

ಪುಣ್ಯಾತ್ಮನಾಂ ಭಾಗವತೋತ್ತಮಾನಾಂ
ಜನ್ಮಕ್ಷಿತಿಂ ತಾಂ ಭಜೇ ಭಾರತಾಂಬಾಂ .. 43..

ಯತ್ರೈವ ವೃಂದಾರಕಮೃಗ್ಯಮಾಣೋ
ಧರ್ಮಾತ್ಮಕೋ ರೋಹತಿ ಕಲ್ಪವೃಕ್ಷಃ .
ಯಃ ಪೂರಯತ್ಯರ್ಥಿಜನಸ್ಯ ಹಸ್ತಂ
ಮೋಕ್ಷಾದಿಭಿಸ್ಸರ್ವವರಪ್ರದಾನೈಃ .. 44..
ಯತ್ರೈವ ವೇದೋಪನಿಷತ್ಪುರಾಣ-

ತಂತ್ರಾದಿ ನಾನಾಕನಕಾಚಲಾನಾಂ .

ಯೋಗಾದಿನಾನಾಸರಿತಾಂ ಚ ಸತ್ತ್ವಾತ್
ಸರ್ವಸ್ಯ ಹಸ್ತಸ್ಥ ಇವಾಽಮೃತಾಬ್ಧಿಃ .. 45..
ಯತ್ರೈವ ಸದ್ಧರ್ಮಪವಿತ್ರದುದ್ಧಂ
ಶುದ್ಧಾದ್ವಯಜ್ಞಾನಮರಂದಯೂಷಂ .

ಸರ್ವೇಶ್ವರಸ್ನೇಹಘೃತಂ ಚ ಧೃತ್ವಾ
ನಿತ್ಯಂ ಸ್ರವಂತಿ ತ್ರಿವಿಧಾಶ್ಚ ಕಲ್ಯಾಃ .. 46..
ಕಾಮಾರ್ಥಯೋರ್ಧರ್ಮಪರಾಯಣತ್ವಂ
ಧರ್ಮಸ್ಯ ನಿರ್ಮುಕ್ತಿವಿಧೇಯಭಾವಃ .
ಮುಕ್ತೇಸ್ತಥಾ ಭಕ್ತಿಪದಾಬ್ಜದಾಸ್ಯಂ
ಯತ್ರೈವ ಜಾಗರ್ತಿಯಥಾಪ್ರಧಾನಂ .. 47..

ವಾತಾಶನಾನಾಂ ಗಗನಾಂಬರಾಣಾಂ
ಯೋಗೀಶ್ವರಾಣಾಂ ಚರಣಾಬ್ಜದಾಸ್ಯಂ .

ಸಾಮ್ರಾಜ್ಯಲಕ್ಷ್ಮೀಃ ಪೃಥಿವೀಪತೀನಾಂ
ಯತ್ರೈವ ಸಪ್ರಶ್ರಯಮಾತನೋತಿ .. 48..

ವಾಣಿಜ್ಯಕೃಷ್ಯಾದಿಸಮಸ್ತಯತ್ನಾ-
ಸ್ಸಾಹಿತ್ಯಗೀತಾದಿಸಮಸ್ತವಿದ್ಯಾಃ .
ಆಹಾರನಿದ್ರಾದಿಸಮಸ್ತಭೋಗಾ
ಯತ್ರೈವ ನಿಃಶ್ರೇಯಸಲಕ್ಷ್ಯಬದ್ಧಾಃ .. 49..
ಯತ್ರ ದ್ವಿಪಾಃ ಸ್ಯುರ್ನಿಖಿಲಾ ಗಣೇಶಾಃ
ಕೀಶಾ ಅಶೇಷಾ ಹನುಮತ್ಸ್ವರೂಪಾಃ .
ಶ್ಯೇನಾಸ್ಸಮಸ್ತಾ ಗರುಡಾಂಶಭೂತಾ-
ಸ್ಸರ್ಪಾಶ್ಚ ಸರ್ವೇ ಶಿವಭೂಷಣಾನಿ .. 50..

ಭಕ್ತೋತ್ತಮಾನಾಂ ನಿಜಸಂತತೀನಾ-
ಮುನ್ಮತ್ತನೃತ್ಯೈರ್ಹರಿಕೀರ್ತನೈಶ್ಚ .
ಆಪಾದಚೂಡಂ ಪುಲಕಾನುವಿದ್ಧಾ
ಯಸ್ಯಾಸ್ತನೂರೇವ ಸದಾ ಚಕಾಸ .. 51..

ನಾನ್ನಂ ನ ಪೇಯಂ ನಚ ಮಂತ್ರವರ್ಣೋ
ನಾಧ್ಯಾತ್ಮವಿದ್ಯಾ ನಚ ಲೋಕವಿದ್ಯಾ .
ಆಪದ್ಯ ವಿಕ್ರೇಯಪದಾರ್ಥಕಕ್ಷಾಂ
ಯದ್ಯಜ್ಞಭುವ್ಯೇವ ಕದಾಪ್ಯದುಷ್ಯತ್ .. 52..

ವಾರ್ದ್ಧಕ್ಯಕಾಲೇಽಪ್ಯರ್ಷಿವೃತ್ತಿಶೂನ್ಯೋ
ಗೇಹೇ ಶಯಿತ್ವಾ ಮರಣಂ ಪ್ರಪನ್ನಾ .
ದುರ್ಭಾಗ್ಯಪೂರ್ಣಸ್ಸುಜನಾನುಶೋಚ್ಯೋ
ಯದ್ಭೂತಲೇ ನಾಜನಿ ಕೋಽಪಿ ಭೂಪಃ .. 53..
ತಾರುಣ್ಯಕಾಲೇ ಸಮರಾಂಗಣೇ ವಾ

ವಾರ್ದ್ಧಕ್ಯಕಾಲೇ ವಿಪಿನಸ್ಥಲೇ ವಾ .
ಶಸ್ತ್ರೇಣ ವಾಯೋಗಬಲೇನ ವಾ ಚ
ಯತ್ರ ಕ್ಷಿತೀಶಾ ವಿಜಹುಶ್ಶರೀರಂ .. 54..

ದುಷ್ಪುತ್ರವಶ್ಯೋ ಜನುಷಾಂತಚಕ್ಷು-
ರ್ಭೋಗೈಕಲೋಲೋ ದುರಿತಪ್ರವೃತ್ತಿಃ .
ಯದ್ಧರ್ಮರಾಷ್ಟ್ರೇ ಧೃತರಾಷ್ಟ್ರಭೂಪೋ-
ಽಪ್ಯಂತೇ ಹಿಮಾದ್ರಿಂ ತಪಸೇ ಜಗಾಮ .. 55..

ಸಂಗ್ರಾಮಭೂಮೇರಿತರತ್ರ ಶೂರಾ
ಯತ್ರೈವ ಶತ್ರೂನ್ನ ಕದಾಪಿ ಜಘ್ನುಃ .
ವಿದ್ವೇಷಬುದ್ಧ್ಯಾಽಹನಿಯುಧ್ಯಮಾನಾಃ
ಪ್ರೇಮ್ಣಾ ತು ರಾತ್ರಾವುಪಗೂಹಮಾನಾಃ .. 56..
ಅದ್ರೋಹನಾಮ್ನಾ ಶ್ರವಣಾಭಿರಾಮ-

ಶ್ಶಾಂತಿಸ್ವರೂಪೇಣ ವಿರಾಜಮಾನಃ .
ಭೀರುತ್ವಕಾಪಟ್ಯಮಹಾವಿಲಾಸೋ
ನೋ ಯತ್ರ ಸದ್ಧರ್ಮತಯಾ ಪ್ರಶಸ್ತಃ .. 57..
ನಿರ್ಭಾಗ್ಯತಾಂ ಭೋಗಧನಾಪಹೃತ್ಯಾ
ಯಸ್ಯಾ ವಿಧಾತುಂ ಬಹವೋಽಪಿಶೇಕಃ .
ತೇಜೋವಧಂಯೋಗಧನಾಪಹೃತ್ಯಾ
ಯಸ್ಯಾಸ್ತು ಕರ್ತ್ತುಂ ಕತಮೋಽಪಿ ನೈಷ್ಟ .. 58..
ಯತ್ರೈವ ನ ಬ್ರಹ್ಮವಿದಾಂ ಮುನೀನಾಂ
ಸಂತಾನವಿಚ್ಛಿತ್ತಿರಭೂತ್ಕದಾಪಿ .

ಯತ್ರೈವ ಚಾತ್ಮಾನುಭವಪ್ರದೀಪೋ
ನಿರ್ವಾಪಿತೋ ಜಾತು ನ ಕಾಲವಾತೈಃ .. 59..
ಯೈವಾರ್ಷಪೃಥ್ವೀ ಪ್ರಥವೇ ಪ್ರಸನ್ನಾ
ದೇವಾದಿವೃಕ್ಷಾಂತಚರಾಚರೇಭ್ಯಃ .
ಛಂದಸ್ತಪೋಧರ್ಮಸುಧಾದಿದೋಹಾಂ-
ಶ್ಛಂದಾನುರೂಪಾನಖಿಲಾಂದುದೋಹ .. 60..

ಕಾಮಾರ್ಥಯೋರ್ಧರ್ಮವಿಮೋಕ್ಷತೋಽಪಿ
ಜ್ಯಾಯಃ ಪದಂ ಕಲ್ಪಯಿತುಂ ಕದಾಪಿ .

ನೈವೋಪಪನ್ನಂ ಹೃದಿ ಮನ್ವತೇಸ್ಮ
ಯತ್ರ ಪ್ರಜಾಭರ್ತ್ತೃಷು ಯೇ ವಿಶಿಷ್ಟಾಃ .. 61..
ಕೈವಲ್ಯರೂಪಂ ಮನಸೋತಿದೂರಂ

ಬ್ರಹ್ಮಾದ್ವಿತೀಯಂ ಶಿಥಿಲೇನ ದಾಮ್ನಂ .

ಯೈಕಾ ಯಶೋದಾಽಪರನಾಮಧೇಯಾ
ಕಸ್ಮಿಂಶ್ಚನೋಲೂಖಲಕೇ ಬಬಂಧ .. 62..

ಪಾದೇನಯತ್ಸ್ಪರ್ಶನಶಂಕಯೈವ
ದೇವಂ ವಿಯದ್ವರ್ತ್ಮನಿ ಸಂಚರಂತೀ .
ಯಸ್ಯಾಮವಾಪ್ತುಂ ಜನಿಭಾಗಧೇಯಂ
ನ ಪ್ರಾರ್ಥಯಂತೇ ತದಿಚ್ಛವೋಽಪಿ .. 63..

ಯದ್ಭಕ್ತಿತೋ ವೈಶ್ರವಣಸ್ಯ ಪುತ್ರೌ
ಶಾಪಾಪದೇಶೇನ ತರುಸ್ವರೂಪೌ .
ಭೂತ್ವಾಚಿರಂ ತಸ್ಥತುರೂರ್ದ್ಧ್ವಪಾದೌ
ಮೂರ್ದ್ಧಾ ತರೂಣಾಂ ಖಲು ಮೂಲಮೇವ .. 64..

ಯದ್ವ್ಯೋಮಮಾರ್ಗಾಃ ಕ್ರತುಧೂಮಧೂಮ್ರಾ
ಯದ್ವಾರಿಧಾರಾ ಬಲಿಪುಷ್ಪಕೀರ್ಣಾಃ .
ಯದ್ರೇಣುಪುಂಜಾಸ್ಸುಜನಾಂಘ್ರಿಪೂತಾ-
ಸ್ತಾಂ ಧನ್ಯಧನ್ಯಾಂ ಭಜ ಭಾರತೋರ್ವೀಂ .. 65..

ಮುಕ್ತಾಫಲೌಘೇಷ್ವಿವ ಹೇಮಸೂತ್ರಂ
ಭೂತೇಷ್ವನುಸ್ಯೂತತಯಾ ಪ್ರವಿಷ್ಟಂ .

ಗೂಢಂ ಮಿಥೋಯೋಜಕಮಾತ್ಮತತ್ತ್ವಂ
ಯತ್ರೈವ ಸಾಕ್ಷಾದುಪಲಬ್ಧಮಾಸೀತ್ .. 66..

ಯತ್ರೈವ ಭಾಷಾಮತಜಾತಿದೈವ-

ತಾಚಾರಶಾಸ್ತ್ರಾದಿಷು ದೃಶ್ಯಮಾನಂ .

ನಾನಾತ್ವಮೇಕತ್ವವಿಶುದ್ಧದೃಷ್ಟಿಂ
ಪ್ರೇಮಪ್ರವೃತ್ತಿಂ ಚ ನ ಜಾತು ಹಂತಿ .. 67..

ಯತ್ರಾಭವನ್ ದ್ವಾದಶ ಪುಲ್ಕಸಸ್ತ್ರೀ-
ತೋಕಾನಿ ಪಾಕ್ಕಪ್ರಭೃತೀನಿ ತಾನಿ .

ಯೈಃ ಸ್ಥಾಪಿತಂ ಶಾಶ್ವತಮೈಕ್ಯಮತ್ಯಂ
ವರ್ಣಾಶ್ರಮಧ್ವಂಸನಮಂತರೈವ .. 68..

ಸತ್ಸ್ವಪ್ಯಸಂಖ್ಯೇಷು ಮತಪ್ರಭೇದೇ-
ಷ್ವನ್ಯೋನ್ಯವೈರೇಣ ತು ತನ್ನಿಮಿತ್ತಃ .
ಯತ್ರೈವ ನೈಕೋಽಪಿ ರಣಃಪ್ರವೃತ್ತೋ
ನೈಕೋಽಪಿ ರಕ್ತಸ್ಯ ಪಪಾತ ಬಿಂದುಃ .. 69..

ಅನ್ಯೇಷು ರಾಜ್ಯೇಷು ಕಿರಾತಕಲ್ಪೈ-
ರ್ಮುಖೈರ್ಜನೈರಧ್ಯುಷಿತೇಷು ಸತ್ಸು .
ಯತ್ರೈವ ದೇವೈರಪಿ ವಂದ್ಯಮಾನಾ
ವರ್ಷೇ ವಸಂತಿಸ್ಮ ಮಹಾನುಭಾವಾಃ .. 70..
ನಿಷ್ಪೀಡಿತಾ ನಿಷ್ಠುರನಾಸ್ತಿಕೌಘೈ-
ರ್ದೇವಾರ್ಚನಂ ಕರ್ತುಮಪಾರಯಂತಃ .
ದ್ವೀಪಾಂತರೇಭ್ಯೋ ಬಹವೋ ಮತಸ್ಥಾ
ಆಗತ್ಯ ಯತ್ರೈವ ಗತಿಂ ಹ್ಯವಿಂದನ್ .. 71..

ಯತ್ರೈವ ಸಂನ್ಯಾಸ ಇವಾಶ್ರಮತ್ವೇ-
ನಾಂಗೀಕೃತಾ ಸಾಧುಗೃಹಸ್ಥವೃತ್ತಿಃ .
ಯತ್ರೈವ ದೇವಾಲಯತುಲ್ಯಭಕ್ತ್ಯಾ
ಶಿಷ್ಟಾಲಯಸ್ತೀರ್ಥತಯಾ ಪ್ರಶಸ್ತಃ .. 72..
ದ್ರೋಹಾನ್ನಿವೃತ್ತಿರ್ಮುನಿಮಂಡಲಾನಾಂ
ಯುದ್ಧೇ ಪ್ರವೃತ್ತಿಶ್ಚ ಮಹೀಪತೀನಾಂ .

ಆಪಾತತೋಽನ್ಯೋನ್ಯವಿರುದ್ಧಮೇತ-
ದ್ಧರ್ಮದ್ವಯಂಯತ್ರ ಬಭಾಜ ಸಖ್ಯಂ .. 73..

ಜ್ಞಾನಸ್ಯ ಧರ್ಮಸ್ಯ ಚ ಸೂಕ್ಷ್ಮತತ್ತ್ವಂ
ಜಿಜ್ಞಾಸುರೇಕಃ ಕುಲವಾನ್ಮುನೀಂದ್ರಃ .
ಯತ್ರೈವ ಚಂಡಾಲಕುಲೋದ್ಭವಸ್ಯ
ವ್ಯಾಧಸ್ಯ ಪಾದಂ ಶರಣಂ ಪ್ರಪೇದೇ .. 74..
ನಿರ್ಮಾನಮೋಹಸ್ಸಮದೃಕ್ಪ್ರಶಾಂತೋ
ಗೂಢಶ್ಚರನ್ಕಶ್ಚನಯೋಗಿವರ್ಯಃ .
ಕಾರುಣ್ಯಶಕ್ತ್ಯಾ ನತು ದಾಸ್ಯವೃತ್ತ್ಯಾ
ಯತ್ರೈವ ರಾಜ್ಞಶ್ಶಿಬಿಕಾಮುವಾಹ .. 75..

ಭೂಮಂಡಲೇಶಸ್ಸುಯಶಾ ದಿಲೀಪೋ
ಬ್ರಹ್ಮಾಂಡನಾಥೋ ಭಗವಾನ್ಹರಿಶ್ಚ .
ಧೇನುಂ ಸವಿತ್ರೀಮಿವ ಸೇವಮಾನೌ
ಯತ್ರೈವ ಸಂಚೇರತುರಪ್ರಮತ್ತೌ .. 76..
ಯತ್ರೈವ ಪುಣ್ಯದ್ವಿಜಯಜ್ಞವೇದಿ-

ಸ್ಸಂಶಾಂತವಾಚಂಯಮ ಪರ್ಣಶಾಲಾ .
ಅತ್ಯುಗ್ರಪೃಥ್ವೀಶ್ವರಯುದ್ಧಭೂಮಿ-

ರಾಸಂಸ್ತ್ರಯಶ್ಚೋಪನಿಷಜ್ಜನನ್ಯಃ .. 77..
ಯತ್ರೈವ ದಾಮೋದರಪಾರ್ಥಯೋಶ್ಚ
ವೃತ್ರೇಂದ್ರಯೋಶ್ಚಾದ್ಭುತಸೂಕ್ತಿಧಾರಾಃ .
ಧರ್ಮಾಸ್ಪದಾ ಬ್ರಹ್ಮಪರಾಶ್ಚ ಶಾಂತಾ-
ಸ್ಸಂಗ್ರಾಮಮೂರ್ಧನ್ಯಪಿ ಸಂಪ್ರವೃತ್ತಾಃ .. 78..
ಆಪಾತತೋಽನ್ಯೋನ್ಯವಿರುದ್ಧರೂಪಾನ್
ನಾನಾಪ್ರಕಾರಾನ್ಮತಸಂಪ್ರದಾಯಾನ್ .

ಸಾಮ್ಯೇನಯೈಕಾ ಪರಿರಕ್ಷ್ಯ ಚಕ್ರೇ
ಸರ್ವಂಸಹಾ ನಾಮ ನಿಜಂಯಥಾರ್ಥಂ .. 79..

ಯಸ್ಯಾಸ್ತು ಕೋಶೇ ಭುವನತ್ರಯಸ್ಯ
ಪೋಷಾಯ ಪರ್ಯಾಪ್ತಮನನ್ಯಸಿದ್ಧಂ .

ಅಕ್ಷಯ್ಯಮಾಧ್ಯಾತ್ಮಿಕವಿತ್ತಮಸ್ತಿ
ವಿಶ್ವಂಭರಾಂ ತಾಂ ಭಜ ಭಾರತಾಖ್ಯಾಂ .. 80..

ಸ್ತನಂಧಯೋಽಪೀಶಕಥಾಂ ಶೃಣೋತಿ
ಶುಕೋಽಪಿ ಗಾಯತ್ಯಭಿಧಾಂ ಮುರಾರೇಃ .
ವಿಲ್ವಾದಿವೃಕ್ಷೋಽಪಿ ದದಾತಿ ಮುಕ್ತಿಂ
ಯತ್ರೈವ ತದ್ಭಾರತಮೇವ ಸೇವೇ .. 81..
ಯತ್ರೈವ ಸಾಕ್ಷಾತ್ತುಲಸೀ ವಿರೂಢಾ
ಯತ್ರೈವ ಗೀತೋಪನಿಷತ್ ಪ್ರಗೀತಾ .
ಯತ್ರೈವ ಗಾಯತ್ರ್ಯುದಯಂ ಪ್ರಪೇದೇ
ತತ್ರೈವ ಮೇ ಸಂಪತತಾತ್ಪ್ರಣಾಮಃ .. 82..
ಯತ್ರೈವ ಧೇನುರ್ಜನನೀವ ಪೂಜ್ಯಾ
ಯತ್ರೈವ ಮಾತಾ ಗಿರಿಜೇವ ವಂದ್ಯಾ .
ಯತ್ರೈವ ಭಿಕ್ಷುರ್ಹರಿವತ್ಸಮರ್ಚ್ಯ-
ಸ್ತಸ್ಯೈ ನಮೋ ಭಾರತಧರ್ಮಭೂಮ್ಯೈ .. 83..

ಯತ್ರೈವ ಮೇಘಾ ಅಮೃತಂ ಕಿರಂತಿ
ಯತ್ರೈವ ವಾತಾಃ ಪ್ರಣವಂ ಜಪಂತಿ .

ಯತ್ರೈವ ವೃಕ್ಷಾ ಅತಿಥೀನ್ ಭಜಂತಿ
ತಸ್ಮಾತ್ ಕಿಮನ್ಯತ್ ಪ್ರಣಮಾನಿ ವರ್ಷಂ .. 84..

ತೀರ್ಥಸ್ಥಲಾನಾಂ ಸುರಕೇತನಾನಾಂ
ಪುಣ್ಯಾಶ್ರಮಾಣಾಂ ನಿಗಮಾಗಮಾನಾಂ .

ಭಕ್ತಿಕ್ರಿಯಾಜ್ಞಾನತಪಃಪಥಾನಾಂ
ಕ್ರೀಡಾಧರಣ್ಯೈ ನಮ ಆರ್ಷಭೂಮ್ಯೈ .. 85..

ಸತ್ಯವ್ರತಾನಾಂ ಪತಿದೇವತಾನಾಂ
ಭಕ್ತೋತ್ತಮಾನಾಂ ಮುನಿಪುಂಗವಾನಾಂ .

ಯೋಗೀಶ್ವರಾಣಾಮವತಾರಪುಂಸಾಂ
ವಂದೇ ಸವಿತ್ರೀಮಜನಾಭಧಾತ್ರೀಂ .. 86..

ಅಧ್ಯಾತ್ಮಚೈತನ್ಯಘನಾಯಮಾಣಾ-
ಮೇಕೈಕಧೂಲೀಕಣಿಕಾಂ ಯದೀಯಾಂ .

ಮೇನೇ ನರೇಂದ್ರಶ್ಶಿವಲಿಂಗಕಲ್ಪಾಂ
ತಸ್ಯೈ ನಿಬದ್ಧೋಽಞ್ಜಲಿರಾರ್ಷಭೂಮ್ಯೈ .. 87..
ಯಸ್ಯಾಃ ಸ್ಮೃತಿರ್ಲೋಚನಮಶ್ರುಪೂರ್ಣಂ
ಹಸ್ತಾಂಬುಜಂ ಕೋರಕಿತಂ ಶರೀರಂ .

ರೋಮಾಂಚಿತಂ ಸನ್ಮನಸಾಂ ವಿಧತ್ತೇ
ತಸ್ಯೈ ನಮೋಽಸ್ತ್ವಾರ್ಷವಸುಂಧರಾಯೈ .. 88..
ಯತ್ಸೇವನಾರ್ಥಂ ಬಹವೋ ವಿಮುಕ್ತಾ
ಹಸ್ತಸ್ಥಿತಂಯೋಗಸಮಾಧಿಸೌಖ್ಯಂ .

ತ್ಯಕ್ತ್ವಾ ಮುದಾಽವೃಣ್ವತ ಜನ್ಮಮೃತ್ಯು-
ದುಃಖಾನಿ ತಾಮಾರ್ಷಭುವಂ ಭಜಾಮಿ .. 89..

ಯಜ್ಜೀವನಾಡೀ ಪರಮಾತ್ಮವಿದ್ಯಾ
ಯನ್ಮಾತೃಕಾ ತ್ಯಾಗಪರಾಯಣತ್ವಂ .

ಯತ್ಪೋಷಣಂ ಶಾಶ್ವತಧರ್ಮರಕ್ಷಾ
ತಾಂ ಪುಣ್ಯಭೂಮಿಂ ಪ್ರಣಮಾಮ್ಯಭೀಕ್ಷ್ಣಂ .. 90..

ಯಾ ಕರ್ಮಣಾಂ ಪಾವನಯಜ್ಞಭೂಮಿ–

ರ್ಯಾಯೋಗಿನಾಂ ನಿರ್ಜ್ಜನವನ್ಯಭೂಮಿ- .

ರ್ಯಾ ಜ್ಞಾನಿನಾಂ ಕೇವಲಮೋಕ್ಷಭೂಮಿ-

ಸ್ಸಾ ವರ್ದ್ಧತಾಂ ಭಾರತಪುಣ್ಯಭೂಮಿಃ .. 91..
ಇತಿ ಶ್ರೀ ಓಟ್ಟೂರ್ ಉಣ್ಣಿ ನಂಪೂತಿರಿಪ್ಪಾಟ್ ವಿರಚಿತಂ ಮಹಾಭಾರತಂ
ಸಂಪೂರ್ಣಂ .

ಶುಭಂ
The 91 verses are on the greatness and glory of Bharata. First few verses explain various

names of the country, like bharata, ajanabhavarsha, etc. The poet’s name is Ottur Unni

Nambudiripad of Kerala, who has received Presidential award for his contribution to

Sanskrit literature. Unni Nambudiripad, Ottoor was an outstanding devotional and mystic

poet and commentator of Puraanams, Unni (real name, Subrahmanian) Nambudiripad was

born in 1904 in the well-known Ottoor Mana. Upto the age of 15, his study was mainly

concentrated on the Vedams and a few Kaavyams of Sanskrit. Ill health did not allow him

to study beyond the 9th standard.

He was a gifted poet and a blessed soul who could realize God. He wrote numberless

devotional poems eulogizing Him from various angles. He was also a talented prose

writer and short story writer. He is the author of books without number, the major ones

being ᳚Naamaambika ᳚, ᳚Shyaamasundaran, ᳚Mandaakini, ᳚Aanandamurali, ᳚Yamunaakunjam ᳚,
᳚Neelachandrika apart from ᳚Satheerthhyante Kaazhcha (drama), ᳚Pooppaalika, and ᳚Thriveni ᳚
(short story collections). ᳚Rasamaadhuri and ᳚Sreeramakrishna Karnaamrutham (Sanskrit

books) and many poems yet to be collected and published in book form. He almost

became a recluse or ᳚Samnyaasi towards the end of his life. He breathed his last in

1989. The M. Phil. Thesis The Sanskrit Poet in Ottur (link below in Indextra) of Dr. C.

Sreekumaran of Guruvayoorappan college, Calicut reveals more of this great poet’s work.

(From namboothiri.com).

He was a great devotee of Krishna and received mantra from Swami Nirmalananda, a direct

disciple of Sri Ramakrishna. The verses are in anushtup and are in simple Sanskrit, so that

even beginners can understand them easily.

